
O SE TULAFONO e aiaia ai mo aoga ma aoaoga o tomai 

faapitoa tau matata eseese o tagata aperenitisi ina ia 

tuufaatasia ai i latou i le aufaigaluega galulue ma atiae ai ni 

tagata faigaluega agavaa ma mo faamoemoega e fesootai      

i ai.                                                                    [7 Aperila 2014] 

 

UA FAIA e le Fono Aoao Faitulafono a Samoa i totonu o le 

Palemene ua potopoto e faapea: 

 

VAEGA I 

FAATOMUAGA 

 

1. Igoa puupuu ma le amataga-(1) E mafai ona taua lenei 

Tulafono o le Tulafono o Aperenitisi 2014. 

(2) O lenei Tulafono e amata faamamaluina i le aso e tuuina i 

ai le maliega a Le Ao o le Malo. 

 

2. Faamatalaina o uiga o upu  -  I totonu o lenei Tulafono, ae 

vagana ai ua manaomia e le mataupu se isi uiga e ese ai: 

“tagata aperenitisi” o lona uiga o se tagata o ia lea o lo o 

faafaigaluega i lalo o se konekarate o polokalame faa-

aperenitisi i lalo o lenei Tulafono; 

“matata faa-aperenitisi” o lona uiga o se matata ua faaalia 

manino i lalo o le fuaiupu 12 e avea ma se matata lea e 

faaaogā i ai le Tulafono lenei ma e aofia ai so o se 

alamanuia; 

“Fono” o lona uiga o le Fono e Faafoeina Polokalame Faa-

Aperenitisi a Samoa ua faavaeina i lalo o le fuaiupu 4;  

“konekarate” o lona uiga o se konekarate o polokalame           

faa-aperenitisi ua sainia i lalo o lenei Tulafono;  

“Ofisa Sili o Pulega” o lona uiga o le Ofisa Sili o Pulega o le 

Matagaluega o Pisinisi, Alamanuia ma Leipa ma e aofia ai 

lona sui tofia;  

“tagata e ona galuega” o lona uiga o se tagata e ona galuega o 

ia lea o lo o aafia ai i polokalame faa-aperenitisi i so o se 

auala;  

“Minisita” o lona uiga o le Minisita o Pisinisi, Alamanuia ma 

Leipa; 

“aoga ma aoaoga faaauau” e i ai lona uiga tutusa i lalo o le 

Tulafono o le Pulega o Faailoga ma Tusi Pasi Taualoa a 

Samoa 2010; 

“Tulafono ua soloia” o lona uiga o le Tulafono o le Faiga e 

Faafaigaluega ma Aoaoina ai Tagata i Galuega 1972; 

“Tusi Resitala o Polokalame Faa-Aperenitisi a Samoa” o lona 

uiga o le tusi resitala ua faavaeina i lalo o le fuaiupu 25; 

“Tusi Pasi Faamaonia o Polokalame Faa-Aperenitisi a Samoa” 

o lona uiga o se tusi pasi faamaonia ua aloaia ona tuuina atu 

i lalo o le fuaiupu 40; 

“faalapotopotoga e tuuina atu aoaoga faaauau” o lona uiga o se 

tagata ua faamauina e tuuina atu aoaoga e pei ona faamatala 

auiliili i lalo o le Tulafono o le Pulega o Faailoga ma Tusi 

Pasi Taualoa a Samoa 2010. 

 

3. O le Tulafono e noatia ai le Malo - O lenei Tulafono e 

noatia ai le Malo. 

 

VAEGA II 

O LE FONO E FAAFOEINA POLOKALAME 

FAA-APERENITISI A SAMOA 

 

4. Faavaeina o le Fono-(1) Ua faavaeina nei le Fono e 

Faafoeina Polokalame Faa-Aperenitisi a Samoa. 

(2) O le Fono e aofia ai: 

(a) le Ofisa Sili o Pulega o le Matagaluega o Pisinisi, 

Alamanuia ma Leipa, o ia lea o le Taitaifono;  

(b) le Ofisa Sili o Pulega o le Pulega o Faailoga ma Tusi 

Pasi Taualoa a Samoa, o ia lea o le Sui Taitaifono; 

(c) le Taitaifono o le Komisi o le Aufaigaluega o Galuega a 

le Malo; 

(d) le Peresetene o le Faalapotopotoga a le Aufaipisinisi ma 

Alamanuia; 

(e) se sui e toatasi (1) e fai ma sui o faalapotopotoga e 

tuuina atu aoaoga faaauau; 

(f) se sui e toatasi (1) e avea ma sui o tagata e ona galuega 

mai matata faa-aperenitisi; ma  

(g) toatasi (1) le sui auai o ia lea o se tagata o lo o              

umia se Tusi Pasi Faamaonia o Polokalame             

Faa-Aperenitisi a Samoa, e fai ma sui o tagata 

faigaluega mai le matata faa-aperenitisi. 

(3) E tofia e le Minisita sui auai o lo o taua i lalo o le 

faafuaiupu (2)(e), (f) ma le (g), i luga o le fautuaga a le Fono ma, 

seia vagana ai ua faamutaina o latou tofiga: 

(a) e tatau ona umia tofi mo se vaitaimi e tolu (3) tausaga, 

ma e agavaa mo le toe tofia i le noatia ma le fai 

fuafua i le fuaiupu 6(c); po o  

(b) le faaauau pea ona avea ma sui auai o le Fono pe afai e 

leai sona suitulaga. 

(4) E tatau i le Matagaluega ona tuuina atu le lagolago            

faa-failautusi pe afai e manaomia e le Fono.  

 

5. Sui e tofia e suitulaga o le Fono-(1) E mafai e le Fono, pe 

afai ua manatu o ia e talafeagai ai, ona tofia e suitulaga ni sui auai 

o vaega e i ai aia, e avea ma sui o le Fono. 

(2) O se tagata ua tofia e suitulaga i lalo o le faafuaiupu (1), e 

mafai ona ia auai i na o felafolafoaiga a le Fono ma e lē tatau ona 

palota i so o se mataupu ua i luma o le Fono. 

(3) O se sui auai e tofia e suitulaga e le o se sui o le Fono, ma e 

leai sana aia tatau e palota ai i se mataupu ua i luma o le Fono.  

 

6. Avanoa i tofiga o sui auai - O sui auai o le Fono ua tofia i 

lalo o le fuaiupu 4(3) e tuua o latou tofi i le avea ai ma sui: 

(a) e ala i le tuuina atu o se tusi e faamavae mai le tofiga, i 

le Taitaifono o le Fono; po o 

(b) afai ua lē mafai e le sui ona faatino ona tiute tauave i se 

tulaga tumau; po o  

(c) afai ua faamutaina e le Taitaifono, i luga o le mafuaaga 

e faapea e le i auai le sui i fonotaga faalausosoo e 

tolu (3) a le Fono e aunoa ma se mafuaaga tatau. 

 

7. Fonotaga a le Fono-(1) E tatau i le Fono ona tauaofia a itiiti 

mai e faa-fa (4) i se tausaga faale-kalena, ma e mafai ona fono i so 

o se taimi ma i so o se nofoaga e fuafuaina e le Taitaifono. 

(2) E seei le Taitaifono i fonotaga uma a le Fono pe afai             

o lo o ia auai. 

(3) I le noatia ma le fai fuafua i le faafuaiupu (5), afai e le o 

auai le Taitaifono i se fonotaga a le Fono, e seei le Sui Taitaifono e 

avea ma Taitaifono i lea fonotaga. 

(4) Afai ae toesea uma le Taitaifono ma le Sui Taitaifono i se 

fonotaga a le Fono, e tatau i sui o auai ona filifili se toatasi o sui o 

le Fono e avea ma Taitaifono mo le faamoemoe o lea fonotaga. 

(5) E ui lava e faapea o lo o auai sē e sui ai se sui auai o le 

Fono, e avea ma sē e sui ai le Taitaifono po o le Sui Taitaifono i se 

fonotaga, e mafai e sui auai o lo o i ai ona filifili se isi lava sui auai 

o le Fono e galue e avea ma Taitaifono mo le faamoemoe o lea 

fonotaga. 

(6) E i ai i le sui auai o seei e avea ma taitaifono ona i ai lana 

palota e fai ai le filifiliga ma, i le tulaga o le tutusa o palota i se 

mataupu, e i ai foi lana palota e fai ai le faaiuga.  

(7) E tatau i le Fono ona tausia ana faamaumauga o mataupu o 

ana taualumaga. 

(8) E toafa (4) sui auai e mafai ona usuia ai se fonotaga a le 

Fono. 

(9) I le noatia ma le fai fuafua i lenei Tulafono, e mafai e le 

Fono ona faatonutonu faaletulafono ana ia lava taualumaga. 

(10) E mafai ona taloina fonotaga faaopoopo e le Taitaifono pe 

afai e talafeagai ai, po o e taloina faapitoa i luga o se talosaga 

tusitusia e sainia a itiiti mai e toatolu (3) sui auai o le Fono.  

(11) Afai ua lē mafai e se sui auai o le Fono ona auai lē tumau i 

se fonotaga, e mafai e ia ona faataga se isi tagata e avea ma ona 

sui.  

(12) E tofia le Failautusi e le Taitaifono ina ia faamauina 

faamaumauga o mataupu o le fono ma e tatau, a o lumanai ai ona 

amatalia se fonotaga a le Fono ona auai atu i le sauniuniga o 

faamaumauga aloaia talafeagai mo faamoemoega o le fonotaga. 

 

8. Totogifuapauina ma alauni o le Fono - E tatau i sui auai o 

le Fono ma so o se tagata ua tofia e le Taitaifono e avea ma 

Failautusi o le Fono, seia vagana ai i latou na tofia i lalo o le 

fuaiupu 4(2)(a), (b) ma le (c), ona totogiina ia totogifuapauina ma 

alauni e pei ona mafai ona fuafuaina e le Kapeneta.  

 

9. Galuega tauave a le Fono-(1) O galuega tauave nei a le 

Fono: 

(a) ia fautua i le Minisita e uiga i matata po o lala o 

alamanuia e ao ona atofaina e avea ma matata faa-

aperenitisi i lalo o lenei Tulafono; 

(b) ia fofogaina tetee i le tulaga atofaina ua faamoemoeina 

o so o se matata, po o se lala o so o se matata, e 

avea o se matata faa-aperenitisi, ma ia lipoti atu ia 

mataupu i le Minisita; 

(c) e faatino se vaavaaiga aoao tau le aoaoina faamasani ma 

gaoioiga faatino o tagata aperenitisi; 

(d) ia faamautinoa le uiga vaaia ma le tulaga lautele o 

aoaoga ma gaoioiga faatino ua tuuina atu i tagata 

aperenitisi; 

(e) ia mataitu le agai i luma o tagata aperenitisi e aofia ai 

iloiloga i fale faigaluega e faafoe e tagata e ona 

galuega, ma le alualu i luma o le tagata aperenitisi 

ma le tagata e ona galuega i a latou fuafuaga faa-

aperenitisi; 

(f) ia tuuina atu faatulagaga po o pepa faamaonia o le 

tulaga alualu i luma i tagata aperenitisi po o isi 

tagata faigaluega o matata o i latou ia ua ausia 

tulaga faataatitia manaomia o le tomai; 

(g) ia fautuaina le Minisita i mataupu o lo o aafia ai 

polokalame faa-aperenitisi i totonu o Samoa, e pei 

ona manatu o ia e talafeagai ai po o, e pei ona 

tuuina atu i ai e le Minisita; 

(h) ia tuuina aloaia atu tusi faamaonia faapitoa i tagata 

aperenitisi i luga o le tulaga ua faaiuina ma le 

manuia polokalame tau faaleaoaoga; 

(i) ia faia iloiloga ma tuuina atu aloaia sikolasipi i tagata 

aperenitisi; 

(j) ia tuuina atu taiala ina ia tusa ai ma aiaiga o lenei 

Tulafono; 

(k) ia faalauiloa le polokalame faa-aperenitisi i tagata 

aperenitisi ua faamoemoe e galulue ma aoaoina ai 

ma tagata e ona galuega; 

(l) ia faia faaiuga o faasea mai tagata aperenitisi                 

po o tagata e ona galuega e faasino i fuafuaga                

faa-aperenitisi; 

(m) ia faamautinoa e faapea o lo o ausia e polokalame faa-

aperenitisi ma tagata aperenitisi o lo o mauaina 

aoaoga faamasani i lalo o le polokalame, Tulaga 

Faataatitia o Agavaa Faaleatunuu a Samoa; 

(n) ia faatino so o se malosiaga ua faaee atu i ai, po o le 

faatinoga o so o se tiute tauave ua faaee atu i ai e 

lenei Tulafono, ma ia suesueina so o se mataupu e 

faasino i polokalame faa-aperenitisi i matata eseese. 

(2) E ao i le Fono ona faatalatalanoa ma faalapotopotoga o 

matata talafeagai, lala sooupu, po o faalapotopotoga i le 

faataunuuina o ana galuega tauave i lalo o le fuaiupu 9(1)(f) ma le 

(h). 

 

10. Malosiaga o le Fono-(1) E i ai le malosiaga o le Fono lea e 

talafeagai mo le faatinoga o ana galuega tauave i lalo o lenei 

Tulafono.  

(2) E i ai i le Fono malosiaga ma puipuiga e faaaogā i se 

Komisi Suesue i lalo o le Tulafono o Komisi Suesue 1964. 

(3) I le noatia ma le fai fuafua i le faafuaiupu (4), so o se tagata 

o ia lea, i le tuanai ai ona samania pe poloaia e oo atu i luma o le 

Fono po o, e tuuina atu so o se tusi, pepa, tusitusiga, po o pepa 

aloaia i le Fono ma: 

(a) ua lē mafai ona oo atu e tusa ai ma manaoga o sea 

samania; po o 

(b) ua musu e faia se tautoga po o e tuuina atu faamatalaga 

molimau po o, e tali atu i ia fesili e pei ona mafai 

ona tuuina atu i le tagata e so o se sui o le Fono e 

fesootai ma le mataupu autu o le suesuega; po o  

(c) ua lē mafai ona tuuina atu so o sea tusi, pepa, tusitusiga, 

po o pepa aloaia,  

ua faia se soligatulafono, ma e noatia i luga o se moliaga ua 

faamaonia faaletulafono i se sala tupe, e lē silia le 50 iunite tau 

faasalaga po o le nofosala i le falepuipui mo se vaitaimi e lē silia le 

ono (6) masina, po o faasalaga uma e lua. 

(4) E leai se mea i le faafuaiupu (3) e avea e faapea ua 

faalēaogāina ai aia tatau a se tagata e pei ona faatulaga atu i lalo o 

le Mataupu 9 ma le 10 o le Faavae. 

(5) I le faatinoina ai o ona malosiaga i lalo o lenei fuaiupu, e 

tatau i le Fono ona sailia le fesoasoani a le Loia Sili e tuuina atu 

lana fesoasoani i le Fono, i le avea ai o se faufautua fesoasoani.  

 

11. Malosiaga o le Ofisa Sili o Pulega e faia ai           

asiasiga-(1) I le noatia ma le fai fuafua i le faafuaiupu (3), e mafai 

e le Ofisa Sili o Pulega i le i ai po o le leai foi o se faasilasilaga 

ona: 

(a) ulufale i se taimi talafeagai i nofoaga ma fale ia o lo o i 

ai po o ua fuafuaina e faafaigaluega ai tagata 

aperenitisi; 

(b) faatalanoa e ala i fesili se tagata aperenitisi, tusa lava pe 

o faalogo i ai pe leai foi so o se isi tagata; 

(c) faatalanoa e ala i fesili se tagata e ona galuega; 

(d) suesueina tusi po o pepa faamaonia e fesootai i totogi 

ma tuutuuga o le faafaigaluegaina o se tagata 

aperenitisi, ma faia ata po o otootoga mai so o sea 

tusi po o pepa aloaia; 

(e) e manaomia se tagata e ona galuega po o le tagata 

aperenitisi ina ia tali atu i fesili e tuuina atu ia             

te ia e uiga i totogi ma tuutuuga o le 

faafaigaluegaina o tagata aperenitisi; ma 

(f) ia faia taualumaga mo soligatulafono e faasaga i lenei 

Tulafono. 

(2) E lē tatau i se tagata, e aunoa ma se mafuaaga faaletulafono 

ona: 

(a) ia taofiofia po o le faalavelaveina o le Ofisa Sili o 

Pulega i le faatinoga o ona malosiaga ma galuega 

tauave i lalo o lenei Tulafono; po o  

(b) i le noatia ma le fai fuafua i le faafuaiupu (3), e teena po 

o le lē mafai ona tali atu i fesili e tuuina atu i lea 

tagata i lalo o le faafuaiupu (1)(b) ma le (c). 

(3) E leai se mea i le faafuaiupu (1) e faatatauina e faalēaogāina 

ai aia tatau a se tagata e pei ona faatulaga mai i lalo o le Mataupu 9 

ma le 10 o le Faavae. 

(4) E mafai e le Ofisa Sili o Pulega ona tuuina atu ona 

malosiaga ia ua faaee atu i lalo o lenei fuaiupu i so o se tagata i se 

faiga tusitusia. 

(5) O le tuuina atu o malosiaga i lalo o le faafuaiupu (3) e 

mafai ona faalēaogāina, faafou pe suia i so o se taimi e le Ofisa Sili 

o Pulega. 

 

12. Faaaliga manino o matata faa-aperenitisi-(1) I le noatia 

ma le fai fuafua i le faafuaiupu (2), e mafai e le Minisita e ala i se 

Poloaiga, ona faaalia manino se matata e avea o se matata faa-

aperenitisi i lalo o lenei Tulafono. 

(2) E lē mafai ona faia se Poloaiga seia vagana ai ua maua 

muamua e le Minisita se fautuaga a le Fono ina ia faapea ona ia 

faia. 

(3) I le faia ai o se fautuaga, e ao i le Fono ona iloilo pe o le 

matata: 

(a) o se matata o lo o manaomia e tagata e ona galuega ma 

e ono mafai ona faatino e tagata aperenitisi; 

(b) o se galuega lea e mafai ai e faalapotopotoga e tuuina 

atu aoaoga faaauau i totonu o Samoa ona tuuina atu 

polokalame tau aoaoga o galuega; ma  

(c) ua maea ona suesueina ma faamaonia e se laulau-a-fono 

o faufautua o matata eseese.  

(4) O se Poloaiga ua faia i lalo o le faafuaiupu (1) e tatau ona 

lomia faasalalau i le Savali ma se isi lava nusipepa o lo o 

faasalalauina i Samoa. 

(5) E mafai ona faalēaogāina se Poloaiga e le Minisita i luga o 

le fautuaga a le Fono, ma o sea faalēaogāina e tatau ona lomia 

faasalalau i le Savali ma se isi lava nusipepa o lo o faasalalauina i 

Samoa. 

(6) O se matata faa-aperenitisi i lalo o le Tulafono ua soloia, ua 

faatatauina o se matata faa-aperenitisi mo le faamoemoe o lenei 

Tulafono, seia oo ina faalēaogāina faapena i lalo o lenei fuaiupu. 

(7) E ui lava i le faafuaiupu (4) ma le (5), e lē aloaia se 

Poloaiga ua lomia faasalalau po o ua faalēaogāina, pe afai e le o 

lomia faasalalau i se tasi lava nusipepa o lo o faasalalauina i 

Samoa.  

 

VAEGA III 

TAIALA 

 

13. Malosiaga e faia ai taiala-(1) E i ai le malosiaga i le Fono 

e tuuina atu ai taiala ia e ao ona faia e tusa ai ma lenei Vaega. 

(2) E ao ona ogatasi taiala ma aiaiga o lenei Tulafono po o so o 

se tulafono faatonutonu. 

(3) So o se taiala e tuuina atu e le Fono e aloaia i se aso e 

filifilia e le Fono. 

(4) O taiala e tuuina atu e tumau pea ona faamamaluina seia 

vagana ua faalēaogāina pe teuteuina i se isi faiga e ese ai e le Fono.  

(5) E ao i le Ofisa Sili o Pulega ona faamautinoa le faafoeina o 

faatalatalanoaga ma tagata lautele e uiga i taiala ua tuuina atu i lalo 

o lenei fuaiupu e pei ona manatu le Fono ua talafeagai ai i tulaga 

ua aliae mai a o lumanai ai o latou faamamaluina ma aloaia. 

(6) So o se taiala e lē faia e tusa ai ma lenei Vaega, e lē aloaia 

faaletulafono. 

(7) E tatau i le Ofisa Sili o Pulega ona faamautinoa e faapea: 

(a) o taiala ua tuuina atu o le a tuuina atu i le Failautusi o le 

Fono Aoao Faitulafono mo ana faamaumauga; ma  

(b) o ata o ia taiala e teuina i lona Ofisa; ma  

(c) o ia taiala e lomia faasalalau i luga o le tuatusi 

faakomepiuta aloaia o le initaneti a le Matagaluega.  

(8) O se tagata e faia se gaoioiga e solia ai, pe lē tausisia ai, so 

o se taiala ua tuuina atu i lalo o lenei fuaiupu, ua faia se 

soligatulafono ma e noatia i luga o se moliaga ua faamaonia 

faaletulafono i se sala tupe e lē silia le 10 iunite tau faasalaga. 

(9) O se moliaga ua faia i lalo o lenei fuaiupu e lē aafia ai pe 

faaituau so o se tagi i le va ma tagata, gaoioiga po o taualumaga na 

tulai mai i lea lava mafuaaga.  

 

14. Mataupu ia e mafai ona faia ai taiala - E mafai e le Fono 

ona faia taiala mo itu nei: 

(a) le faatoai atu, fesuiaiga ma le faaui i tua o talosaga; 

(b) manaoga mo suesuega faafomai o tagata aperenitisi; 

(c) o totogi aso, itula o galuega, alauni ma tuutuuga o 

auaunaga a tagata aperenitisi; 

(d) le faatulagaina ma le iloiloga o faiga faataatitia o le 

tulaga agavaa o se tagata aperenitisi, i laasaga 

eseese o lona galue ai i polokalame faa-aperenitisi, 

e fesootai i se matata faapitoa; 

(e) o le aoaoga tau tomai faapitoa ma aoaoga faatino ia e 

tatau ona tuuina atu mo, ma tauaveina e tagata 

aperenitisi e aofia ai so o se fuafuaga tau aoaoga; 

(f) o le vaavaaiga o tagata aperenitisi e tagata e ona galuega 

o lo o galulue ai; 

(g) o le vaega faatatauina o tagata aperenitisi i tagata tomai 

ma agavaa e ona matata o i latou ia e mafai ona 

faafaigaluegaina e tagata e ona galuega i matata 

faapitoa; 

(h) o nofoaga ma fale e faaavanoa atu mo tagata aperenitisi 

mo le faamoemoe o le latou aoaoina e tagata e ona 

galuega; 

(i) le taiala faavae ma le faagasologa mo isi matata e ao ona 

faaopoopo atu e ala i fautuaga e tuuina i le Minisita, 

ina ia faailoa manino e avea ma matata faa-

aperenitisi e tusa ai ma le fuaiupu 12;  

(j) le tausia o le faagasologa o pepa ma faamaumauga. 

VAEGA IV 

LAULAU-A-FONO MA SOA 

KOMITI O MATATA ESEESE 

 

15. Laulau-a-Fono o Faufautua o Matata Eseese-(1) E mafai 

e le Fono ona tofia tagata e avea ma sui auai o se Laulau-a-Fono o 

Faufautua o Matata Eseese, e tusa ai o se matata faa-aperenitisi. 

(2) O se Laulau-a-Fono o Faufautua o Matata Eseese e tusa ai o 

se matata faa-aperenitisi, e tatau ona fautuaina le Fono e uiga i ia 

mataupu e fesootai ma polokalame faa-aperenitisi i lea matata, e 

pei ona tuuina atu i ai mai lea taimi i lea taimi e le Fono.  

(3) E tatau i sui auai o le Laulau-a-Fono o Faufautua o Matata 

Eseese ona totogiina i ia totogifuapauina ma alauni e pei ona mafai 

ona fuafuaina e le Kapeneta.  

 

16. Soa komiti-(1) E mafai e le Fono ona tofia soa komiti, e 

pei ona manatu o ia e talafeagai ai, mo le tagofiaina o so o            

se matata faapitoa po o mataupu e faasino i polokalame                

faa-aperenitisi. 

(2) E tatau ona totogi atu i sui auai o soa komiti ia 

totogifuapauina ma alauni e pei ona fuafuaina e le Kapeneta. 

 

VAEGA V 

TALIAINA I POLOKALAME FAA-APERENITISI 
 

17. Talosaga mo le faamaoniga e faafaigaluega tagata 

aperenitisi-(1) O se tagata e ona galuega o ia lea e manao e 

faafaigaluega se tagata e avea o se tagata aperenitisi, e tatau ona 

tuuina atu se talosaga i le Fono mo lana faamaoniga. 

(2) E tatau ona faia se talosaga i se pepa faatumu ua faamaonia 

e le Fono. 

(3) I le noatia ma le fai fuafua i le faafuaiupu (4), e mafai e le 

Fono ona tuuina atu pe teena le tuuina atu o le faamaoniga e 

faafaigaluega ai se tagata aperenitisi. 

(4) E lē tatau i le Fono ona tuuina atu se faamaoniga i lalo o 

lenei fuaiupu seia vagana ai: 

(a) ua faamalieina le Fono e faapea e i ai nofoaga ma fale 

talafeagai a le tagata e ona galuega mo le aoaoina 

lelei o tagata aperenitisi ua fuafua e faafaigaluega; 

ma  

(b) ua tuuina atu le maliega i le talosaga a le tagata ua 

faamoemoe e avea ma tagata aperenitisi. 

(5) E mafai ona talosaga tetee i le Minisita se tagata e ona 

galuega, lea e ana le talosaga na teena. 

(6) Afai ua mauaina e le Minisita se talosaga tetee e faasaga i le 

faaiuga i lalo o le faafuaiupu (5), e tatau i le Minisita ona toe iloilo 

le faaiuga a le Fono ma e mafai ona: 

(a) faamaonia le teena; po o  

(b) le faalēaogāina o le teena ma faamaonia le talosaga.  

(7) I lalo o le parakalafa (b) o le faafuaiupu (6), e mafai e le 

Minisita ona faaee atu ia tuutuuga ma aiaiga i le faamaonia ai o le 

talosaga e pei ona manatu le Minisita ua talafeagai ai.  

(8) I le fuafuaina o se faaiuga a le Minisita i se talosaga tetee i 

lalo o le faafuaiupu (6), e tatau ona taulamua le Minisita e faaoo 

atu i le tagata o talosaga tetee se faasilasilaga tusitusia, e logoina ai 

lana faaiuga. 

(9) O se tagata e ona galuega o ia lea e: 

(a) lagolagoina se talosaga i lalo o le faafuaiupu (1), ua faia 

se tautinoga pepelo; po o  

(b) e aunoa ma se faamaoniga i lalo o le faafuaiupu (1), ua 

ia faafaigaluega se tagata e avea o se tagata 

aperenitisi, 

ua ia faia se soligatulafono. 

 

18. Taliaina i polokalame faa-aperenitisi-(1) E lē tatau ona 

taliaina se tagata i mataupu faa-aperenitisi seia vagana: 

(a) ua aulia le 18 tausaga o lona matua; ma 

(b) ua ia -  

(i) faamaeaina a itiiti mai e tasi (1) le 

tausaga o aoaoga tau matata eseese i se 

faalapotopotoga e tuuina atu aoaoga faaauau;   

po o 

(ii) ua maea le tausaga 12 ma ia i ai a itiiti 

mai e tasi (1) le tausaga o le poto masani i 

matata faa-aperenitisi, lea e manao o ia e galue 

ai i lalo o le konekarate faa-aperenitisi. 

(2) E mafai e le Fono ona talia se tagata aperenitisi, i se                

isi tausaga e ese ai na i le tausaga muamua o polokalame              

faa-aperenitisi, pe afai ua faamalieina le Fono e faapea ua i ai i le 

tagata aperenitisi le atamai faale-mafaufau ma le faatinoga ua lava 

atoatoa ua alagatatau ai le taliaina. 

 

19. Suesuega faafomai o tagata aperenitisi - E mafai ona 

manaomia e le Fono se tagata o ia lea e manao e faigaluega e avea 

o se tagata aperenitisi ina ia maua mai se tusi faamaonia faafomai 

mai se fomai o galue ua faamaonia e le Fono ma le tagata e ona 

galuega. 

 

VAEGA VI 

FAAFOEGA O POLOKALAME 

FAA-APERENITISI 

 

20. Noataga lautele o tagata e ona galuega-(1) E ao i se 

tagata e ona galuega ona: 

(a) faamalosi i le tagata aperenitisi ina ia maua vaega o 

aoaoga faa-aperenitisi i fale faigaluega, aemaise 

lava i le faaavanoaina o nofoaga ma fale talafeagai 

uma faatasi ai ma avanoa e maua ai le tulaga agavaa 

i matata faa-aperenitisi ua taua, e ala i auala aupito 

sili ona lelei i le malosiaga o le tagata e ona 

galuega; 

(b) faamalosi i le tagata aperenitisi ina ia maua mai agavaa 

talafeagai mo matata faa-aperenitisi, aemaise lava e 

ala i le -  

(i) tuuina atu o le avanoa i le tagata 

aperenitisi po o tagata o lo o aoaoina e pei ona 

manaomia mo le auai atu i le faalapotopotoga 

talafeagai e tuuina atu aoaoga faaauau; ma  

(ii) galulue faatasi ma faalapotopotoga 

talafeagai e tuuina atu aoaoga faaauau e faasino 

i le auai o  le  tagata  aperenitisi  po  o  le  tagata  

o aoaoina i tomai, faatasi ai ma le auai atu i 

aoaoga o lo o tuuina atu e le faalapotopotoga 

talafeagai e tuuina atu aoaoga faaauau. 

(2) E ao i le tagata e ona galuega o lo o galue ai le tagata 

aperenitisi ona faamatuu atu ana noataga i lalo o le konekarate               

faa-aperenitisi e avea ai o se tagata e ona galuega o lo o galue ai le 

tagata aperenitisi. 

 

21. Noataga lautele o tagata aperenitisi-(1) E ao i se tagata 

aperenitisi ona faia taumafaiga talafeagai uma e: 

(a) maua ai agavaa o matata faa-aperenitisi lea o lo o avea 

ai o ia ma tagata aperenitisi; ma  

(b) maua se tulaga agavaa talafeagai mo lea matata              

faa-aperenitisi. 

(2) E ao i se tagata aperenitisi ona faamatuu atu ana noataga i 

lalo o le konekarate faa-aperenitisi ma galue faamaoni e tautua le 

tagata e ona le galuega, i le avea ai o ia ma tagata faigaluega.  

 

22. Tiute tauave o tagata e ona galuega le faailoa              

atu-(1) E ao i se tagata e ona galuega ona logoina le Ofisa Sili  o 

Pulega e uiga i tagata aperenitisi taitoatasi ia na te 

faafaigaluegaina, e uiga i mataupu nei i totonu o le 14 aso i le maea 

ai ona faatulai mai o ia mataupu: 

(a) i so o se manuaga tuga i le tagata aperenitisi lea                

e aafia ai i se tulaga ogaoga lona mafai gafatia               

e faaauau pe faamaea ai le polokalame                    

faa-aperenitisi; 

(b) so o se tulaga ua lē mafai ai e le tagata aperenitisi ona 

faamalieina le tulaga alualu i luma i le aoaoina o 

agavaa i matata talafeagai;  

(c) so o se suiga i le faalapotopotoga e tuuina atu aoaoga 

faaauau o lo o auai atu i ai le tagata aperenitisi; 

(d) so o se tulaga ua lē mafai ai e le tagata aperenitisi ona 

auai ai i, po o le faia o se tulaga alualu i luma e 

faamalieina ai i, le aoaoga ua tuuina atu e le 

faalapotopotoga talafeagai e tuuina atu aoaoga 

faaauau; 

(e) so o se faamutaina o le faafaigaluegaina o se tagata 

aperenitisi e le tagata e ona galuega.  

(2) E ao foi i se tagata e ona galuega ona logoina le Ofisa Sili o 

Pulega e uiga i mataupu nei, i totonu o le 14 aso i le maea ai ona 

tulai mai ia mataupu: 

(a) so o se suiga i le igoa lea e faatino ai le pisinisi a le 

tagata e ona galuega po o le tuatusi lea e faatino ai 

le pisinisi a le tagata e ona galuega; 

(b) so o se suiga i le uiga moni o le pisinisi a le tagata e ona 

galuega, lea ua aafia ai i se tulaga ogaoga le mafai 

gafatia o le tagata e ona galuega e tausisia ai ana 

noataga i lalo o lenei Tulafono. 

 

23. Ia tausia faamaumauga e tagata e ona galuega-(1) E 

tatau i se tagata e ona galuega, e tusa ai o tagata aperenitisi 

taitoatasi uma o lo o ia faafaigaluegaina, ona ia tausia 

faamaumauga e pei ona fuafuaina e le Fono. 

(2) E tatau ona tausia faamaumauga uma i se faiga tusitusia ua 

fuafuaina e le Ofisa Sili o Pulega.  

 

24. Ia tuuina atu e tagata e ona galuega faamatalaga i le 

Fono i tausaga taitasi-(1) I le noatia ma le fai fuafua i le 

faafuaiupu (2), e tatau i tagata taitoatasi uma e ana galuega ona 

tuuina atu faamatalaga i le Fono e faasino i se tagata aperenitisi pe 

afai ua faapea ona faatonuina e le Fono e ala i se faasilasilaga 

tusitusia. 

(2) O malosiaga i lalo o le faafuaiupu (1) e faatoa mafai ona 

faatinoina pe afai o le mauaina mai o le faamatalaga e talafeagai 

mo faamoemoega o le faatinoga o galuega tauave a le Fono. 

(3) E tatau i se tagata e ona galuega ona tuuina atu faamatalaga 

uma e faasino i le faafaigaluegaina o se tagata aperenitisi i le 

tausaga ua mavae atu i le Fono, ia lē silia le aso 1 o Mati o tausaga 

taitasi. 

(4) E tatau i so o se tagata o ia lea e mauaina mai so o se 

faamatalaga mo le Fono i lalo o lenei fuaiupu, ona faia laasaga 

talafeagai taitasi uma e faamautinoa ai o sea faamatalaga e 

agatapuia lona teuina ma faatoa faaaogā mo faamoemoega o le 

faatinoga o galuega tauave a le Fono. 

(5) So o se tagata o ia lea ua solia lenei fuaiupu, ua ia faia se 

soligatulafono. 

25. Tusi Resitala o Polokalame Faa-Aperenitisi a Samoa-(1) 

E ao i le Ofisa Sili o Pulega ona tausia le Tusi Resitala o 

Polokalame Faa-Aperenitisi a Samoa mo faamoemoega o lenei 

Tulafono. 

(2) Ia aofia ai i le Tusi Resitala o Polokalame Faa-Aperenitisi a 

Samoa o: 

(a) igoa ma tuatusi o tagata aperenitisi uma ma tagata uma 

e ona galuega i se polokalame faa-aperenitisi ua 

faavaeina i lalo o lenei Tulafono; 

(b) le aso lea na faamaonia ai le polokalame faa-aperenitisi; 

(c) le matata faa-aperenitisi lea ua faavaeina ai le 

polokalame faa-aperenitisi; 

(d) le agavaa talafeagai e mafai ona tuuina atu aloaia                  

i le tagata aperenitisi e faasino i le polokalame           

faa-aperenitisi; 

(e) le umi o le vaitaimi o le polokalame faa-aperenitisi; 

(f) le aso e amata ai le polokalame faa-aperenitisi; 

(g) le igoa o le faalapotopotoga e tuuina atu aoaoga faaauau 

e fesootai ma le polokalame faa-aperenitisi; 

(h) o aso taitasi na faaliliuina ai, taofia lē tumau, 

faalēaogāina pe suia ai le polokalame                             

faa-aperenitisi; 

(i) le aso lea na maea ai le polokalame faa-aperenitisi ma 

tuuina aloaia atu ai le Tusi Pasi Faamaonia o 

Polokalame Faa-Aperenitisi a Samoa. 

(3) E ao ona tausia le Tusi Resitala e le Ofisa Sili o Pulega i se 

faiga ua fuafuaina e le Fono.  

 

VAEGA VII 

KONEKARATE O POLOKALAME 

FAA-APERENITISI 

 

26. Konekarate o polokalame faa-aperenitisi-(1) O se tagata 

o ia lea e manao e faafaigaluega e avea ma tagata aperenitisi e se 

tagata e ona galuega, e tatau ona sainia se konekarate o polokalame 

faa-aperenitisi ma lena tagata e ona galuega: 

(2) O se konekarate: 

(a) ua sainia e ese ai i lo lea e tusa ai ma lenei Tulafono, e 

lē aloaia; ma  

(b) e tatau ona faia i le pepa faatumu ua faatulaga mai i le 

Faamatalaga. 

(3) E mafai ona teuteuina le Faamatalaga e le Fono i sana 

iugafono, ma e tatau i sea teuteuga ona lomia faasalalau i totonu o 

le Savali, faatasi ai ma se ata e tuuina atu i le Failautusi o le Fono 

Aoao Faitulafono mo ana faamaumauga. 

 

27. O le tulaga lautele lea e noatia ai se konekarate-(1) I le 

noatia ma le fai fuafua i le Tulafono o Tamaiti 1961, e noatia se 

tagata aperenitisi o ia lea o se vaega auai i se konekarate a o 

faagasolo le vaitaimi o le konekarate. 

(2) E noatia se matua po o se tagata o lo o vaavaaia se tagata 

aperenitisi o ia lea o se vaega auai i se konekarate, e avea ma sui o 

le tagata aperenitisi seia vagana ua 21 tausaga le matua o le tagata 

aperenitisi ma i lea tulaga, ua avea le tagata aperenitisi ma vaega 

auai autu i sea konekarate faa-aperenitisi.  

 

28. Ia faatoai atu konekarate mo le faamauina-(1) O se 

konekarate e tatau ona faatoai atu e le tagata e ona le galuega i le 

Ofisa Sili o Pulega mo le faamauina i totonu o le masina e tasi (1) 

mai le aso na faia ai. 

(2) O se konekarate ua faatoai atu i lalo o le faafuaiupu (1) e 

tatau ona: 

(a) faia i uluai lomiga e tolu (3); ma  

(b) tuuina atu faatasi ma se tusi faamaonia faafomai e 

faamaonia ai e faapea, o lo o matua talafeagai lelei 

le malosi o le tagata aperenitisi pe afai e manaomia 

e le Fono. 

 

29. Tusi resitala o konekarate ma le faamauina-(1) I le 

noatia ma le fai fuafua i le faafuaiupu (2), e ao i le Ofisa Sili o 

Pulega, i le maea ai ona ia mauaina pepa aloaia o lo o manaomia i 

lalo o le fuaiupu 28, ona faamauina ma tagofia le konekarate e pei 

ona manaomia i lalo o taiala. 

(2) E lē tatau i le Ofisa Sili o Pulega ona faamauina so o se 

pepa aloaia seia vagana ai ua faamalieina le Ofisa Sili o Pulega e 

faapea o lo o faatulaga lelei ma atoatoa pepa aloaia. 

(3) E ao i le Ofisa Sili o Pulega ona teuina, se Tusi Resitala o 

Konekarate mo faamoemoega o lenei Tulafono.  

(4) E tatau i le Tusi Resitala o Konekarate ona aofia ai itu nei:  

(a) o igoa o tagata aperenitisi uma ma tagata e ona galuega i 

matata faa-aperenitisi taitasi; 

(b) se faamaumauga o konekarate uma faamauina; 

(c) se faamaumauga o galuega uma ua lautogia i ai, 

fesiitaiga ma le faamutaina o konekarate. 

(5) E leai se malosi o se konekarate seia vagana ai ua 

faamauina i lalo o lenei fuaiupu. 

(6) E mafai ona talosaga tetee i le Minisita se vaega auai i se 

konekarate lea na teena e le Ofisa Sili o Pulega le faamauina i lalo 

o le faafuaiupu (2). 

(7) Afai e mauaina e le Minisita se talosaga tetee i lalo o le 

faafuaiupu (6), e tatau i le Minisita ona toe iloilo le faaiuga a le 

Fono ma e mafai ona: 

(a) faamaonia le teena; po o  

(b) le faalēaogā o le teena ma faamaonia le talosaga. 

(8) I lalo o le parakalafa (b) o le faafuaiupu (7) e mafai e le 

Minisita ona faaee atu ia tuutuuga ma aiaiga i luga o le faamaoniga 

o le talosaga e pei ona manatu le Minisita ua talafeagai ai.  

(9) I le fuafuaina e le Minisita o se faaiuga o se talosaga tetee i 

lalo o le faafuaiupu (7), e tatau i le Minisita ona taulamua e 

faaooina atu i le tagata o lo o talosaga tetee se faasilasilaga 

tusitusia e logoina ai lana faaiuga. 

 

30. Tuuina atu o ata o konekarate-(1) E ao i le Ofisa Sili o 

Pulega ona tuuina atu i se tagata aperenitisi ma le tagata e ona le 

galuega o lo o ia galue ai se ata faamauina o se konekarate ia i laua 

taitoatasi. 

(2) E faatoa mafai lava ona tuuina atu se ata lona lua o se 

konekarate pe afai e manatu le Ofisa Sili o Pulega ua talafeagai ai i 

tulaga ua aliae mai. 

 

31. Umi o le taimi o le konekarate - O se konekarate ua sainia 

ma faamauina e tusa ai ma lenei Tulafono: 

(a) e noatia ai le tagata talafeagai e ona galuega ma le 

tagata aperenitisi; ma  

(b) e faatoa faamalosia lava e tusa ai ma mataupu ua taua i 

totonu o le konekarate; ma  

(c) seia vagana ai ua faamaoti mai i totonu se vaitaimi e 

itiiti ifo, e mo le vaitaimi ua malilie i ai i le va o sea 

tagata e ona galuega ma le tagata aperenitisi.  

 

32. Vaitaimi e galue vaavaaia ai - E ui lava i le fuaiupu 31, po 

o so o se isi aiaiga e ese mai ai i le konekarate, e galue vaavaaia ai 

se tagata aperenitisi, mo le ono (6) masina muamua o le 

konekarate. 

 

33. Faaopoopoga o vaitaimi o konekarate-(1) I le noatia ma 

le fai fuafua i le faafuaiupu (2), e mafai e le Fono ona faatagaina le 

faaopoopoina o le vaitaimi o se konekarate, mo se vaitaimi e 

fuafuaina e le Fono pe afai ua faamalieina e faapea e talafeagai i 

tulaga ua aliae mai. 

(2) O se faaopoopoga o le vaitaimi i lalo o le faafuaiupu (1): 

(a) mo se aso faigaluega pe afai e auai atu se tagata 

aperenitisi i se aoaoga manaomia mo le faamoemoe 

o le faafuaiupu (3), e lē tatau ona sili atu na i lo le 

aso faigaluega po o le sili atu i lo le tulaga tutusa o 

lea aso faigaluega; ma  

(b) e lē sili atu na i le 180 aso i le tuufaatasiga atoa. 

(3) I totonu o lenei fuaiupu, “aso faigaluega” o lona uiga o se 

aso lea e faia ai se polokalame tau aoaoga, ua fuafuaina e le Fono 

mo se matata faa-aperenitisi, lea ua tuuina atu ina ia auai i ai le 

tagata aperenitisi. 

 

34. Faaitiitiga o le vaitaimi o konekarate - E mafai e le Fono 

ona faatagaina le faaitiitia o le vaitaimi o se konekarate pe afai ua 

faamalieina o ia e faapea: 

(a) na tauaveina talu ai nei e se tagata le aoaoga                

tau tomai faapitoa lea e faasino tonu i le matata faa-

aperenitisi lea o lo o manao le tagata e aoaoina ai 

ma galue faa-aperenitisi; ma 

(b) ua i ai le faamaoniga a le Fono i lea aoaoga mo lena 

matata faa-aperenitisi. 

 

35. Faaliliuina atu o konekarate-(1) I le noatia ma le fai 

fuafua i le faafuaiupu (2), e mafai ona faaliliuina atu aia tatau              

ma noataga a se tagata e ona galuega i lalo o se konekarate, i  se isi   

tagata e ona galuega, i le i ai faatasi ma le maliega a le tagata 

aperenitisi ma le faamaoniga a le Fono. 

(2) E lē tatau ona tuuina atu se faamaoniga i lalo o le 

faafuaiupu (1) pe afai e i ai mafuaaga talafeagai e talitonu ai le 

Fono e faapea o le faaliliuina atu o le konekarate e le o se tulaga e 

manuia ai le tagata aperenitisi.  

(3) I le aloaia ai o le faaliliuina atu o se konekarate, o itu nei e 

tatau ona faaaogā: 

(a) e ao ona faamaonia i se faiga tusitusia ma saini faatasi ai 

le tagata e ona galuega lea na galue muamua ai, ma 

le tagata lea e ona le galuega lea o le a galue ai, 

faatasi ai ma le tagata aperenitisi; ma  

(b) e ao i le Ofisa Sili o Pulega i totonu o le masina e tasi 

(1) mai le aso na sainia ai le konekarate ona 

faamauina le faamaoniga tusitusia o le faaliliuina 

atu o le konekarate.  

 

36. Faamutaina o konekarate-(1) E mafai ona faamutaina se 

konekarate: 

(a) e so o se tasi o vaega auai i so o se taimi i totonu o le 

vaitaimi e galue vaavaaia ai o lo o taua i lalo o le 

fuaiupu 32; po o  

(b) e ala i se maliega felagolagomai tusitusia e faia i le va o 

le tagata e ona galuega ma le tagata aperenitisi; po o  

(c) i luga o le talosaga a se vaega auai i le konekarate, pe 

afai ua faamalieina le Fono e faapea e matua 

talafeagai tele le faamutaina o sea konekarate. 

(2) Mo se konekarate ua faamutaina i lalo o le fuaiupu 36(1)(a) 

po o le (b), e ao ona logoina e le tagata e ona galuega le Ofisa Sili 

o Pulega i totonu o le fitu (7) aso mai le aso na faamutaina ai.  

(3) E lē tatau i le Fono ona faamutaina se konekarate i lalo o le 

fuaiupu 36(1)(c), seia vagana ai ua tuuina atu le avanoa i vaega 

auai uma e lua, e oo atu ai ma ia fofogaina le Fono. 

(4) E tatau i le Ofisa Sili o Pulega ona faamauina le faamutaina 

i luga o le ata o failaina o konekarate taitasi ua faamutaina i lalo o 

lenei fuaiupu. 

(5) E mafai e se vaega auai i se konekarate, o i latou ia ua 

faamutaina konekarate e le Fono i lalo o le faafuaiupu (1)(c), ona 

talosaga tetee i le: 

(a) Faamasinoga Faaitumalo pe afai o se mataupu tau le 

tulafono e tusa ai ma le Vaega IX; po o  

(b) le Minisita pe afai o le mataupu na talosaga tetee i ai e 

le o se mataupu tau le tulafono. 

(6) O le faamutaina o se konekarate o le a lē aafia ai so o se aia 

tatau o gaoioiga ua faatupulaia a o lumanai ai le faamutaina, ma o 

lea gaoioiga e mafai ona faaauau pea e faapei ai le konekarate o lo 

o faamalosia pea. 

 

37. Ia toe faaola e le tagata aperenitisi totogifuapauina sa 

totogi e le tagata e ona le galuega-(1) Afai o se konekarate ua 

faamutaina ona o se soliga o le konekarate na tulai mai i le tagata 

aperenitisi, e ao i le tagata aperenitisi ona toe totogi atu i le tagata e 

ona galuega totogifuapauina uma na faaaluina e le tagata e ona le 

galuega e afua mai i le sainiga o le konekarate.  

(2) I totonu o lenei fuaiupu, “totogifuapauina” e aofia ai 

totogifuapauina uma na totogiina e le tagata e ona galuega i se 

faalapotopotoga e nafa ma le tuuina atu aoaoga faaauau mo le 

tuuina atu o manaoga tau aoaoga i lalo o le konekarate faa-

aperenitisi.  

 

38. Ia faigaluega ma aoaoina tagata aperenitisi i se tagata e 

toatasi e ona galuega-(1) E lē tatau i se tagata aperenitisi, a o 

faamamaluina ai se konekarate, ona sainia se isi konekarate ma se 

isi tagata e ona galuega. 

(2) E lē tatau i se tagata ona: 

(a) faatosina pe taumafai e faatosina se tagata aperenitisi 

ina ia faamuta lana konekarate ma le tagata e ona 

galuega o lo o ia galue ai; po o  

(b) le faafaigaluega o se tagata aperenitisi lea na te iloaina 

lelei o lo o galue i lalo o se konekarate ma se isi 

tagata e ona galuega. 

(3) O se tagata o ia lea ua solia lenei fuaiupu, ua ia faia se 

soligatulafono. 

39. Totogi o tagata aperenitisi-(1) E tatau ona totogiina se 

tagata aperenitisi i ia fua faatatau e pei ona fuafuaina e le Fono         

lea e: 

(a) ao ona faamaoti mai ai fua faatatau aupito maualalo i le 

itula mo tausaga taitasi e galue ai i polokalame faa-

aperenitisi; ma 

(b) e mafai ona tuuina atu fua faatatau eseese aupito 

maualalo o totogi i le itula mo vasega eseese o 

tagata aperenitisi po o matata faa-aperenitisi, 

ma i le faia ai faapea, e mafai e le Fono ona faaaogāina ia metotia o 

le tuueseeseina e pei ona manatu o ia ua talafeagai ai. 

(2) O faaiuga uma e faia i lalo o lenei fuaiupu e tatau ona lomia 

faasalalau e le Fono i totonu o le nusipepa o le Savali.  

 

VAEGA VIII 

TUSI PASI FAAMAONIA  

O POLOKALAME FAA-APERENITISI 

 

40. Tusi Pasi Faamaonia o Polokalame Faa- Aperenitisi a 

Samoa-(1) E mafai e le Fono, i totonu o se pepa faatumu 

faamaonia, ona tuuina atu se Tusi Pasi Faamaonia o Polokalame 

Faa-Aperenitisi a Samoa, i se tagata o ia lea ua maea lana 

polokalame faa-aperenitisi, ma ua tuuina aloaia atu i ai se tusi pasi 

taualoa mai se faalapotopotoga e tuuina atu aoaoga faaauau, ua 

faamaonia e le Fono ma ua faamalieina tulaga faataatitia o agavaa 

faaleatunuu, ua faamaonia e le Fono.  

(2) Afai ua i ai le filifiliga a le Fono e lē tuuina atu se tusi pasi 

faamaonia i se tagata, e mafai e lea tagata ona talosaga tetee i le 

Minisita. 

(3) Afai ua maua e le Minisita se talosaga tetee i lalo o le 

faafuaiupu (2), e tatau i le Minisita ona toe iloilo le faaiuga a le 

Fono, ma e mafai ona: 

(a) faamaonia le teena; po o  

(b) le faalēaogā o le teena ma faamaonia le talosaga. 

(4) I lalo o le parakalafa (b) o le faafuaiupu (3), e mafai e le 

Minisita ona faaee atu ia aiaiga ma tuutuuga ina ua faamaonia le 

talosaga e pei ona manatu le Minisita ua talafeagai ai. 

(5) I le fuafuaina o se faaiuga e le Minisita i se talosaga tetee i 

lalo o le faafuaiupu (4), e tatau ona taulamua o ia ina ia faaooina 

atu i le tagata o lo o talosaga tetee se faasilasilaga tusitusia e 

logoina atu ai lana faaiuga. 
 

41. O isi tusi pasi faamaonia-(1) E mafai e le Fono ona tuuina 

atu so o se isi lava tusi pasi faamaonia e pei ona fuafuaina e le 

Fono ua talafeagai ai. 

(2) E mafai ona tuuina atu se tusi pasi faamaonia i lalo o le 

faafuaiupu (1) i se pepa faatumu faamaonia, faiga po o mo so o se 

mataupu ua fuafuaina e le Fono e talafeagai ai i tulaga ua aliae mai.  

 

42. Ata o tusi pasi faamaonia - O se uluai lomiga o se tusi 

pasi faamaonia ua tuuina i lalo o le fuaiupu 40 ma le 41 e mafai 

ona tuuina atu i ia tagata, i sea faiga, mo ia mafuaaga ma i luga o le 

totogiina o ia totogifuapauina e pei ona fuafuaina e le Fono.  

 

43. O soligatulafono e faasino i le faaaogāina e aunoa ma se 

faatagaga po o le tagofiaina o se tusi pasi faamaonia-(1) Ua faia 

e se tagata se soligatulafono pe afai o ia ua ia:  

(a) faaaogāina se tusi pasi faamaonia lea e lē agavaa i ai o 

ia; po o  

(b) le suia, faaleagaina po o le faia o se ata foliga tutusa, ata 

tutusa po o le fesi o se tusi pasi faamaonia ma le 

faamoemoe e taitai sese ai pe tau faasese; po o  

(c) le agavaa ai i se tusi pasi faamaonia, ma le faamoemoe e 

taitaiseseina ai po o le tau faasese -  

(i) e tuuina atu ai le tusi pasi faamaonia i se 

isi tagata; po o  

(ii) le faatagaina ai o se isi tagata e 

faaaogāina le tusi pasi faamaonia; po o  

(d) ua lē mafai, e aunoa ma se mafuaaga talafeagai e tuuina 

atu ai pe toe faafoi atu se tusi pasi faamaonia pe a 

manaomia le faia ai faapea e le Ofisa Sili o Pulega, 

po o se tagata ua faatagaina e le Ofisa Sili o Pulega. 

(2) I totonu o lenei fuaiupu, “tusi pasi faamaonia” o lona uiga o 

se tusi pasi faamaonia ua tuuina atu i lalo o le fuaiupu 40 po o le 

41, po o se uluai lomiga o le tusi pasi faamaonia ua tuuina atu i lalo 

o le fuaiupu 42.  

VAEGA IX 

TALOSAGA TETEE 

 

44. Talosaga tetee-(1) E mafai e se tagata ona talosaga tetee i 

le Faamasinoga Faaitumalo faasaga i: 

(a) le faaiuga a le Minisita ina ia aua nei tuuina atu se 

faamaoniga mo le faafaigaluegaina o se tagata 

aperenitisi i lalo o le fuaiupu 17; 

(b) le faaiuga a le Minisita ina ia aua nei faamauina se 

konekarate i lalo o le fuaiupu 29;  

(c) le faaiuga a le Minisita ina ia aua nei tuuina atu aloaia 

se tusi pasi faamaonia i lalo o le fuaiupu 40(3)(a); 

po o  

(d) le faaiuga a le Fono ina ia faamutaina se konekarate i 

lalo o le fuaiupu 36. 

(2) E ao ona faia se talosaga tetee ina ia tusa ai ma tulafono 

faafoe o le Faamasinoga Faaitumalo ma e ao ona faatoai atu i 

totonu o le ono (6) masina talu ona maea ona faia le faaiuga.  

 

45. Talosaga tetee ua faalēaogāina - O se talosaga tetee na 

faatoai atu i tua atu o le ono (6) masina talu ona faia le faaiuga, ua 

faatatauina ua faalēaogāina. 

 

VAEGA X 

SOLIGATULAFONO MA FAASALAGA 

 

46. Ia lē faaitiitia e le tagata e ona galuega totogi, ma isi 

mea faapena-(1) E lē tatau i se tagata e ona galuega, i se faiga 

tuusao pe leai foi, ona faaitiitia totogi ia e agavaa i ai se tagata 

aperenitisi po o se tagata, lea e faasino i ai le Vaega VII i lalo o 

lana konekarate po o lalo o se isi lava tulafono. 

(2) O se tagata e ona le galuega o ia lea ua solia le faafuaiupu 

(1), ua ia faia se soligatulafono. 

(3) I totonu o lenei fuaiupu “totogi” e aofia ai le totogi po o isi 

faamanuiaga e tatau ona totogi i le tagata aperenitisi. 

 

47. Soligatulafono-(1) O se tagata e ona le galuega o ia lea e 

tapaina faamalosi, talia, pe malie e talia so o se taui tau tupe, 

saofaga totogi faavaitaimi, meaalofa po o alauni  e  fesootai  ma  le  

faafaigaluegaina po o le faafaigaluega ai o ia i lalo o konekarate, o 

so o se tagata o lo o galue vaavaaia, tagata aperenitisi po o ua 

fuafuaina e avea ma tagata aperenitisi, i matata faa-aperenitisi, ua 

ia faia se soligatulafono. 

(2) O se soligatulafono mo so o se tagata: 

(a) le faafaigaluega i se faiga tuusao pe leai foi, i lalo o se 

faiga tau faasese, po o e faatagaina pe tuuina atu le 

avanoa i se tagata aperenitisi e faigaluega ai i totogi 

maualalo na i lo le totogi e agavaa i ai le tagata 

aperenitisi i lalo o lenei Tulafono; po o  

(b) le faafaigaluegaina o se tagata aperenitisi i luga o 

tuutuuga ia e le o ogatasi ma lenei Tulafono. 

(3) O se tagata o ia lea e faafaigaluegaina so o se tagata e avea 

o se tagata aperenitisi pe faatagaina pe tuuina atu le avanoa i so o 

se tagata ina ia faapea ona faafaigaluegaina i matata faa-aperenitisi 

e aunoa ma le maliega a le Fono, ua ia faia se soligatulafono. 

(4) O se tagata e ona le galuega po o se tagata aperenitisi o ia 

lea ua lē mafai ona usitaia so o se tuutuuga po o aiaiga o lana 

konekarate faa-aperenitisi, ua ia faia se soligatulafono.  

(5) O se tagata o ia lea ua faia se gaoioiga e solia ai lenei 

Tulafono, po o ua lē mafai ona tausisia se poloaiga a le Fono ua 

faia i lalo o lenei Tulafono, ua ia faia se soligatulafono. 

 

48. Faasalaga-(1) O se tagata o ia lea ua ia faia se 

soligatulafono i lalo o lenei Tulafono, e noatia o ia i luga o moliaga 

ua faamaonia faaletulafono, i se faasalaga e lē silia le 20 iunite tau 

faasalaga. 

(2) E ui lava i le faafuaiupu (1), o se tagata o ia lea ua 

faamaonia faaletulafono le faaauau ai pea o le soligatulafono, e 

noatia i se sala tupe faaopoopo e lē silia le 4 iunite tau faasalaga 

mo aso taitasi na faaauau ai le soligatulafono. 

(3) O se tagata o ia lea e faatosinaina, fesoasoani pe lagolago i 

se auala sese e solia ai lenei Tulafono, ua faia se soligatulafono ma 

e noatia i luga o moliaga ua faamaonia faaletulafono i se sala tupe 

e lē silia le 20 iunite tau faasalaga.  

VAEGA XI 

AIAIGA ESEESE 

 

49. O le maliu o se paaga faapisinisi e lē faamutaina ai le 

polokalame faa-aperenitisi-(1) Afai o se tagata aperenitisi o lo o 

faafaigaluega e ni paaga faapisinisi, e lē faamutaina lana 

konekarate ona o le faataapeina o le faiga faapaaga po o, e ala i le 

maliu ai po o le malolo litaea mai le faiga faapaaga ma se paaga 

faapisinisi. 

(2) I le tulaga pe afai ua maliu pe malolo litaea mai le faiga 

faapaaga, ua faatatauina le konekarate e faapea ua faaliliuina atu i 

le paaga o lo o soifua pea po o le paaga o lo o faaauau pea ona 

galue.  

(3) Afai, i le tulaga e faapea ua faataapeina le faiga faapaaga, o 

lo o i ai se feteenaiga e uiga i sē o le a faaauauina le konekarate, e 

faia e le Fono le faaiuga o le mataupu ma o lana faaiuga e tatau ona 

noatia ai. 

 

50. Faamaapeina po o suiga ogaoga i sea umia o le 

Kamupani-(1) Afai o faafaigaluegaina se tagata aperenitisi e se 

Kamupani ma ua faamaapeina lea kamupani mo so o se mafuaaga, 

po o suiga o ona sea umia ua i ai ni faiga ogaoga i ana sea umia, e 

mafai e le Fono, i luga o le talosaga tusitusia a le tagata aperenitisi, 

ona siitia atu le tagata aperenitisi i se isi tagata e ona le galuega e 

tusa ai ma le fuaiupu 35. 

(2) O se faaiuga e siitia atu se tagata aperenitisi e mafai ona 

faia i luga o ia tuutuuga e pei ona fuafuaina e le Fono.  

 

51. O le Minisita e fuafuaina totogifuapauina ma tau faaee 

atu-(1) I le noatia ma le fai fuafua i le faafuaiupu (2), e mafai e le 

Minisita, i luga o le fautuaga a le Fono, e ala i se Faasilasilaga e 

lomia faasalalau i le Savali, ona fuafuaina totogifuapauina ma tau 

faaee atu e uiga i: 

(a) so o se talosaga ua faia i lalo o lenei Tulafono; 

(b) le tuuina atu o so o se tusi pasi faamaonia e faatagaina i 

lalo o lenei Tulafono; 

(c) le tuuina atu o so o se pepa aloaia i lalo o lenei 

Tulafono; ma 

(d) le faatinoina o so o se malosiaga po o galuega tauave i 

lalo o lenei Tulafono.  

(2) A o lumanai ai le faia e le Minisita o se gaoioiga i lalo o le 

faafuaiupu (1), e ao i le Minisita ona feutagai ma: 

(a) le Ofisa Sili o Pulega; ma  

(b) le Ofisa Sili o Pulega o le Matagaluega o Tupe, 

e uiga i so o se totogifuapauina ma tau faaee atu ua fuafuaina ma o 

latou aafiaga ma taunuuga e ono aliae mai. 

 

52. E faamaonia e le Fono pepa faatumu - E mafai e le Fono 

ona faamaonia, teuteu, pe toe suia le pepa faatumu mo so o se 

talosaga, tusi faamaonia, faasilasilaga po o so o se isi pepa aloaia e 

manaomia i lalo o lenei Tulafono. 

 

53. Lipoti faaletausaga-(1) E tatau i le Fono i se taimi vave 

lava e mafai ai ona faatino, i le tuanai ai o le aso 31 o Tesema o so 

o se tausaga, ona saunia ma tuuina atu i le Minisita se lipoti o ana 

galuega i lalo o le faagaoioiga o lenei Tulafono. 

(2) E tatau i le Minisita, i se taimi vave lava e mafai ai ona 

faatino, i le maea ai ona mauaina le lipoti faaletausaga mai le Fono, 

ona faia ata o le lipoti ina ia faataatia i luga o le laulau-a-fono a le 

Palemene. 

 

54. Faailoaina atu o faamatalaga-(1) I le noatia ma le fai 

fuafua i le faafuaiupu (2), ua faia e se sui auai o le Fono po o se 

tagata ofisa se soligatulafono pe afai, seia vagana ai mo le 

faamoemoe o le faatinoga o ana galuega tauave ma tiute i lalo o 

lenei Tulafono, ona faailoa atu i so o se tagata so o se faamatalaga 

e faasino i mataupu tau tupe, masini po o meafaigaluega po o 

fuafuaga tau atinae a se tagata, ua maua mai i le faatinoga o 

galuega tauave ma tiute o le sui auai po o le tagata ofisa, po o le a 

lava le tulaga e i ai, i lalo o lenei Tulafono. 

(2) E lē faaaogāina le faafuaiupu (1) i se faailoaina atu o 

faamatalaga ua faia i ni taualumaga tau solitulafono e tusa ai ma 

lenei Tulafono. 

 

55. Soloia - Ua soloia nei le Tulafono o le Faiga e 

Faafaigaluega ma Aoaoina ai Tagata i Galuega 1972. 

56. Tulafono Faatonutonu-(1) E mafai e Le Ao o le Malo, i 

luga o le fautuaga a le Kapeneta, ona faia tulafono faatonutonu, e 

faatonuina ai mataupu uma ia e manaomia e lenei Tulafono, 

faatagaina, pe talafeagai ai mo le faamamaluina o lenei Tulafono. 

(2) E aunoa ma le faatapulaaina o le faafuaiupu (1), e mafai 

ona faia tulafono faatonutonu mo faamoemoega nei: 

(a) o le faavaeina o se faaputugatupe e tuuina atu ai 

faailoga ma sikolasipi mo tagata aperenitisi; po o  

(b) le faagasologa mo le Fono e fofoga ai ma fuafuaina 

faaiuga i feeseeseaiga po o faasea i lalo o lenei 

Tulafono, i le va o tagata aperenitisi ma tagata e ona 

galuega.  

 

57. Aiaiga Faasaoina ma Aiaiga Tau Soloaiga-(1) O le tusi 

resitala o polokalame faa-aperenitisi sa tausia i lalo o le Tulafono 

ua soloia, i le taimi lava lea a o lumanai ai le amata faamamaluina 

o lenei Tulafono, e tatau ona faatatauina o le Tusi Resitala o 

Polokalame Faa-Aperenitisi a Samoa ua faavaeina i lalo o lenei 

Tulafono i le taimi e amata faamamaluina ai lenei Tulafono. 

(2) O faasinomaga uma faaletulafono po o so o se isi pepa 

aloaia, po o gaoioiga ua faia i lalo o le pule faataga a le Fono o 

Polokalame Faa-Aperenitisi, e tatau ona faitauina e faapea o lo o 

faasino i le Fono, seia vagana ai ua manaomia e le mataupu se isi 

uiga e ese ai.  

(3) So o se faatagaga, faamauina, tofiga, faamaoniga, 

faalēaogāina, taofia lē tumau, tuutuuga, faaaliga manino, 

faamutaina, pemita, poloaiga, fautuaga, faatonuga po o se gaoioiga 

e faia i lalo o le pule faataga po o, e faatatau i le Tulafono o le 

Faiga e Faafaigaluega ma Aoaoina ai Tagata i Galuega 1972, e tusa 

ai ma le tulaga e oo i ai lona aloaia po o lona faamamaluina i le 

taimi e soloaia ai sea Tulafono, e faaauau pea ma aloaia i lalo o 

aiaiga tutusa o lenei Tulafono.  

(4) O gaoioiga uma, tagi, taualumaga faaletulafono na faatoai 

atu pe na faamamaluina i lalo o le Tulafono ua soloia, ma e le o 

atoatoa i le taimi e amata faamamaluina ai lenei Tulafono ua 

faatatauina lava e faapea: 

(a) ua faatoai atu po o ua faamamaluina i lalo o lenei 

Tulafono i le taimi e faamamaluina ai; po o 

(b) faaletulafono e faapei ai o lo o aloaia pea le Tulafono ua 

soloia e faasino i ia gaoioiga, tagi po o taualumaga 

faaletulafono. 

(5) E ui lava i aiaiga o lenei Tulafono, o talosaga uma ma isi 

mataupu e tulai mai i aiaiga o le Tulafono o le Faiga e 

Faafaigaluega ma Aoaoina ai Tagata i Galuega 1972, ia e le i 

fuafuaina po o ua tagofia i se isi faiga e ese ai i lalo o lea Tulafono 

i le amata faamamaluina o lenei Tulafono, e tatau ona fuafuaina i 

lalo o aiaiga tutusa o lenei Tulafono, faatasi ai ma fesuiaiga, 

fetuunaiga ma suiga e pei ona mafai ona fuafuaina e le Minisita i 

se faiga tusitusia. 

(6) O faalapotopotoga faufautua taitasi uma po o komiti po o 

laulau-a-fono o faufautua o matata eseese o lo o i ai i le taimi e 

amata faamamaluina ai lenei Tulafono e faasino i le Tulafono o le 

Faiga e Faafaigaluega ma Aoaoina ai Tagata i Galuega 1972, ua 

faatatauina lava e avea o se faalapotopotoga faufautua po o komiti 

po o le laulau-a-fono o faufautua o matata eseese, ua faavaeina i 

lalo o aiaiga tutusa o lenei Tulafono. 

(7) E ui lava i aiaiga o lenei Tulafono, pe afai e le o aiaia 

atoatoa i lenei Tulafono mo le soloaiga mai le Tulafono o le Faiga 

e Faafaigaluega ma Aoaoina ai Tagata i Galuega 1972, e mafai e le 

Minisita, e ala i se faasilasilaga ua lomia faasalalau i le gagana 

Samoa ma le faa-Peretania i totonu o le Savali, ona faia ia aiaiga e 

pei ona manatu le Minisita ua talafeagai ai.  

Faamatalaga 

 

Fuaiupu 26 

 

KONEKARATE O POLOKALAME 

FAA-APERENITISI A SAMOA 

 

(E ao ona sainia uluai ata e tolu o konekarate taitasi uma: E 1 le ata 

e tuuina atu i le tagata e ona le galuega, e 1 le ata mo le Tagata 

Aperenitisi ma le ata e 1 e ao ona teuina e le Ofisa Sili o Pulega o 

le Matagaluega o Pisinisi, Alamanuia ma Leipa.) 

 

1. Igoa ma le tuatusi o le tagata e ona le galuega: 

 

....................................... (‘o le Tagata e ona le Galuega’) 

 

2. Igoa ma le tuatusi o le Tagata Aperenitisi: 

 

 ............................................................ (‘o le Aperenitisi’) 

 

3. Vaega auai i le konekarate - O lenei konekarate tau 

auaunaga ua sainia e le Tagata e ona le Galuega ma le 

Tagata Aperenitisi. 

 

4. Nofoaga o lo o i ai le galuega:  ......................................  

 

5. Umi o le vaitaimi o le konekarate - I le noatia ma le fai 

fuafua i le Fuaiupu 6, o lenei konekarate e aloaia mai le aso 

e sainia ai ma o le a faaauau pea ona aloaia mo se vaitaimi 

e lē itiiti ifo na i lo le ......................... tausaga. 

 

6. Faamutaina o le konekarate: E mafai ona faamutaina 

lenei Konekarate: 

(a) e ala i se maliega soofaatasi i se faiga tusitusia a vaega 

auai uma e lua; po o  

(b) pe afai ua manatu le Fono o Polokalame Faa-Aperenitisi 

a Samoa ua talafeagai le faamutaina o le Konekarate; 

po o  

(c) e so o se vaega auai, e aunoa ma se faasilasilaga, a o 

faagasolo ai le Vaitaimi e Galue Vaavaaia ai ua 

faatulaga atu i lalo o le fuaiupu 8. 

 

7. Totogi aso po o totogi tumau - E ao ona totogi i le Tagata 

Aperenitisi le $................... i le (itula, aso, vaiaso po o le 

masina) vaitaimi o totogi.  

 

8. Taimi e galue vaavaaia ai - E galue vaavaaia le Tagata 

Aperenitisi mo se vaitaimi e ono (6) masina, e amata mai le 

aso e sainia ai lenei konekarate. 

 

9. Itula faigaluega - E ao ona faigaluega le Tagata 

Aperenitisi mo itula ua taua: 

 

 ............................................................ 

 

 ............................................................ 

(E lē aofia ai i itula o galuega taimi e auai atu ai Tagata 

Aperenitisi i vasega i aoga tulaga iunivesite ua faamaonia e 

le Fono o Polokalame Faa-Aperenitisi.) 

 

10. Aso malolo ae maua le totogi - E agavaa le Tagata 

Aperenitisi i totogi mo aso malolo taitasi mo tagata uma.  

 

11. Ovataimi - Afai e talosagaina le Tagata Aperenitisi                  

e galue ovataimi, e ao ona totogiina o ia mo le ovataimi      i 

le $.................... mo itula taitasi e galue ai. 

 

12. Aso malolo faaletausaga - I le tuanai ai o le 12 masina o le 

auaunaga, e agavaa le Tagata Aperenitisi i le tapulaa 

maualalo e 10 aso malolo faaletausaga e totogiina ina ia 

aveina i aso e pei ona malilie faatasi i ai i le va o le Tagata 

e Ona le Galuega ma le Tagata Aperenitisi. 

 

13. Aso ma’i - I le tuanai ai o le 12 masina o auaunaga,                     

e agavaa le Tagata Aperenitisi i le tapulaa maualalo e 10 

aso ma’i, i tausaga taitasi i luga o  le  tuuina  atu  o  se  pepa 

ma’i faamaonia mai se fomai, ia lē itiiti ifo i le tolu (3) aso 

talu ona aafia i le ma’i. 

 

14. Tiute tauave o le Tagata Aperenitisi - E tatau i le Tagata 

Aperenitisi ona: 

(a) tautua ma le faamaoni i le Tagata e Ona le Galuega ina 

ia aoaoina i le matata lea e avea ai o ia ma tagata 

aperenitisi; 

(b) talia faatonuga uma tau tomai, matata ma isi e pei ona 

faatulaga atu i lalo o le Tulafono o Aperenitisi 2014; 

(c) ia usitaia faatonuga tau le tulafono a le Tagata e Ona le 

Galuega po o le tagata ua tuuina i ai ona malosiaga; 

(d) ia aua nei toesea mai le nofoaga o galuega a Lē e Ona le 

Galuega seia vagana ai -  

(i) ua ia te ia le faatagaga a le Tagata e Ona le 

Galuega; po o  

(ii) ua ia auai atu i se aoga faapitoa e pei ona 

faamaonia mai e le Fono o Polokalame Faa-

Aperenitisi, mo aoaoga po o suega e fesootai 

ma ana mataupu faa-aperenitisi; 

(iii) mo aso malolo i lalo o lenei Konekarate po 

o so o se tasi o tulaga ua faamaonia e le 

Tagata e Ona le Galuega; ma  

(e) e le o noatia ai pe na fesoasoani e faaleaga pe faaoo ni 

manuaga i le Tagata e Ona le Galuega po o meatotino a 

le Tagata e Ona le Galuega.  

 

15. Tiute Tauave o Tagata e Ona Galuega - E tatau i le 

Tagata e Ona le Galuega ona: 

(a) aoaoina le Tagata Aperenitisi, pe taulamua ina ia 

aoaoina o ia i le matata lea o lo o faafaigaluega ai le 

Tagata Aperenitisi; 

(b) faaavanoa fale ma nofoaga ma meafaigaluega tau              

i le matata mo aoaoga faatino a le Tagata Aperenitisi; 

(c) ia tuuina atu le avanoa i le Tagata Aperenitisi e aoaoina 

ai le matata ma ia maua o faatonuga tau le tomai 

faapitoa, tau matata ma isi e pei ona mafai ona 

manaomia i lalo o le Tulafono o Aperenitisi 2014; 

(d) ia totogi atu i le Tagata Aperenitisi totogi ia ua malilie 

faatasi i ai i lalo o lenei Konekarate, e aofia ai aso 

malolo e agavaa i ai; 

(e) ia mautinoa o lo o mafai ona auai atu le Tagata 

Aperenitisi i ana vasega i aoga tulaga faa-iunivesite ua 

faamaonia e le Fono o Polokalame Faa-Aperenitisi; 

(f) ia tausisia aiaiga uma o tulafono o leipa ma galuega a 

Samoa; ma  

(g) tausisia tulafono uma o le saogalemu ma le soifua 

maloloina i galuega a Samoa. 

 

16. Totogifuapauina o Mataupu o Aoaoina e le Tagata 

Aperenitisi -  

 

Filifiliga 1: 
 

(a) E ao ona totogi atu totogifuapauina o mataupu aoaoina o 

Tagata Aperenitisi i faatulagaga tau pasene nei: 
 

Saofaga a le Tagata e Ona le Galuega: o se 

totogifuapauina aupito maualalo e ..........................%. 

 

Saofaga a le Tagata Faigaluega: o se totogifuapauina 

aupito maualalo e .........................%. 

 

(b) Afai ua lē mafai ona totogiina e le Tagata e Ona 

Galuega tupe i lalo o le faafuaiupu (a), e mafai e le 

Tagata Aperenitisi ona molia le Tagata e Ona le 

Galuega, mo lana vaega e totogi o totogifuapauina o 

mataupu aoaoina, ma o lea vaega ua lē totogiina, e tatau 

ona avea o se aitalafu e totogi atu i le Tagata 

Aperenitisi. 

(c) Afai ua lē mafai e le Tagata Aperenitisi ona totogi atu 

tupe i lalo o le faafuaiupu (a), e mafai e le Tagata e Ona 

le Galuega ona molia le Tagata Aperenitisi    mo lana 

vaega e totogi o totogifuapauina o mataupu aoaoina, ma 

o lea vaega ua lē totogiina, o le avea ma aitalafu e tatau 

ona totogi atu i le Tagata e Ona le Galuega.  

Filifiliga 2: 

 

(a) O Totogifuapauina o Mataupu Aoaoina a le Tagata 

Aperenitisi, e ao ona totogiina uma e vaega auai e lua, e 

tusa ai ma sea aofaiga o le pasene e mafai ona 

faamaonia i se faiga tusitusia e le Fono o Polokalame 

Faa-Aperenitisi mai lea taimi i lea taimi. 

(b) Afai ua lē mafai ona totogiina e le Tagata e Ona le 

Galuega tupe i lalo o le faafuaiupu (a), e mafai e le 

Tagata Aperenitisi ona molia le Tagata e Ona le 

Galuega mo lana vaega e totogi o totogifuapauina o 

mataupu aoaoina, ma o lea vaega ua lē totogiina, e tatau 

ona avea o se aitalafu e totogi atu i le Tagata 

Aperenitisi. 

(c) Afai ua lē mafai e le Tagata Aperenitisi ona totogi atu 

tupe i lalo o le faafuaiupu (a), e mafai e le Tagata e Ona 

le Galuega ona molia le Tagata Aperenitisi mo lana 

vaega e totogi o totogifuapauina o mataupu aoaoina, ma 

o lea vaega ua lē totogina, o le a avea ma aitalafu e 

tatau ona totogi atu i le Tagata e Ona le Galuega. 

 

17. Ia toe totogi atu e le Tagata Aperenitisi tupe i le Tagata 

e Ona le Galuega ina ua vave ona faamuta le 

Konekarate - Afai ua faamutaina e le Tagata Aperenitisi 

lenei Konekarate a o lumanai ai le aso tuupoina e faamuta 

ai, e tatau i le Tagata Aperenitisi ona totogi atu i le Tagata e 

Ona le Galuega, tupe uma na faaaluina e le Tagata e Ona le 

Galuega, mo aoaoga masani ma so o se totogifuapauina lea 

na totogiina e le Tagata e Ona le Galuega i le Fono o 

Polokalame Faa-Aperenitisi, mo faamoemoega o le sainia 

ai o lenei Konekarate. 

 

18. O le Faalavelaveina e le Fono o Polokalame Faa-

Aperenitisi - E malilie vaega auai uma e lua ma faailoa 

aloaia atu e faapea, e mafai e le Fono o Polokalame Faa-

Aperenitisi ona faalavelave i so o se taimi a o faagasolo le 

vaitaimi o le Konekarate mo faamoemoega nei: 

(a) pe afai e manatu le Fono o Polokalame Faa-Aperenitisi 

e talafeagai le siitia atu o le Tagata Aperenitisi i se isi 

nofoaga o galuega ma se tagata e ona le galuega e ese 

ai; 

(b) e soalaupule pe foia so o se feeseeseaiga e uiga i 

tuutuuga o lenei Konekarate i le va o le Tagata e Ona le 

Galuega ma le Tagata Aperenitisi; 

(c) ia faalēaogā lenei Konekarate pe afai ua i ai le manatu e 

faapea o lo o i ai mafuaaga faapitoa e faalēaogāina ai 

lenei Konekarate. 

 

19. Tuuina atu o le Konekarate - Ia malilie vaega auai uma e 

lua ma faalauiloa atu e faapea, e lē mafai ona aloaia le 

tuuina atu o lenei Konekarate seia vagana ai ua faamaonia 

muamua e le Fono o Polokalame Faa-Aperenitisi.  

 

 

SAINIA: ...................................    SAINIA: ............................... 

(Tagata Aperenitisi)        (Tagata e Ona le Galuega) 

 

Aso: ...........................   Aso: .................................. 

 

Molimauina e: 

Igoa atoa o le Tagata Molimau: ................................................ 

Saini: ..................................... 

Aso: ....................................... 

 

Afai e talafeagai ai (mo Tagata Aperenitisi e i lalo ifo o le 21 

tausaga le matutua) -  

 

Ua tuuina i ai le maliega a: 

 

Igoa o le 

Matua/Tagata o lo o Vaavaaia: ................................................. 

 

Saini: ....................................................... 

 

Aso: ........................................................ 

O i matou/O a’u, suafa o le Matua/Tagata o lo o Vaavaaia o lo o 

taua i luga, ua matou malilie faatasi e usitaia tuutuuga o lenei 

Konekarate. Ua faapea foi ona matou malilie ma faamaonia le toe 

totogiina atu o so o se totogifuapauina e tatau ona totogi atu i le 

Tagata e Ona le Galuega e pei ona faamaoti mai i lalo o le fuaiupu 

16, e avea ai ma sui o le Tagata Aperenitisi, pe afai e vave ona 

faamutaina lenei Konekarate e le Tagata Aperenitisi na i lo le taimi 

na uluai malilie faatasi i ai. 

 

__________ 

 
O le Tulafono o Aperenitisi 2014 o lo o faafoeina 

e le Matagaluega o Pisinisi, Alamanuia ma Leipa. 

 

 

 

 
 

Lolomiina e le Failautusi o le Fono Aoao Faitulafono, 

i le pule a le Fono Aoao Faitulafono. 


